
No seu icónico e irreverente debut na longametraxe, con tan só 24 anos, a propia 
Akerman interpreta a Julie, unha solitaria moza que abandona o illamento do seu 
cuarto para facer autostop nas estradas de Bélxica e ir logo ao encontro dunha 
amante coa que protagoniza o que pasaría a sser unha das escenas de sexo lésbico 
máis emblemáticas da historia do cine.

CineclubePo

Luns 8 ás 20.30 h
CARTA DE AMOR
(Kinuyo Tanaka, 1953, 98 min., VOSG)

Martes 9 ás 20 h
JEANNE DIELMAN, 23, QUAI DU 
COMMERCE, 1080 BRUXELLES
(Chantal Akerman, 1975, 193 min., VOSE)

Luns 22 ás 20.30 h
A SEÑORITA OGIN
(Kinuyo Tanaka, 1962, 101 min., VOSG) 

PROGRAMACIÓN DE MAIO

Martes 23 ás 20.30 h
NEWS FROM HOME
(Chantal Akerman, 1976, 85 min., VOSE)

Martes 30 ás 20.30 h
TOUTE UNE NUIT
(Chantal Akerman, 1982, 87 min., VOSE)



«[Escribín] Je, tu, il, elle en forma de relato, non como un filme. Uns anos despois 
[1974] fixen o filme. Fixen autostop para volver a Bruxelas e ver a esa rapaza, 
Claire, que sae no filme, e vivín todo tipo de aventuras cos camioneiros que me 
recolleron en autostop. Era perigoso, pero así viviamos nesa época. Tamén axudei 
ao meu curmán Jonathan a escribir unha obra teatral sobre Van Gogh, e lin as 
cartas de Vincent ao seu irmán Theo. Logo derrubeime, rapei o pelo; volvín á casa, 
e meu pai quedou en shock. Foi, por suposto, un acto de automutilación.»
chantal akerman

CHANTAL AKERMAN
E A AUTORREPRESENTACIÓN FEMINISTA

Chantal Akerman adoitaba dicir que se algunha vez entrou no mundo do cine 
foi grazas ao visionamento de Pierrot Le Fou de Jean-Luc Godard. Non se pode 
negar a influencia que puido ter a Nouvelle Vague no interese da directora por 
transgredir a forma, pero parece igualmente evidente que o seu discurso feminista 
non bebe, en ningún caso, dunha nova onda francesa claramente androcéntrica. 
Nun artigo sobre a masculinidade no cinema francés contemporáneo recollido 
no libro A Companion to Contemporary French Cinema, Tim Palmer cita a Gine-
tte Vincerdeau, falando do cinema francés como «un dos máis misóxinos, tanto 
pola súa representación como polos xéneros que popularizou» e, xusto despois, a 
Geneviève Sellier, que fala da aparición dunha mirada autoral en «primeira per-
soa do singular masculino» durante a nova onda francesa, establecendo o que ela 
denomina unha ideoloxía masculinista que dominou o cinema francés moderno.

O uso do propio corpo como forma de autoafirmación e como apoio á investiga-
ción de novas formas de representar o corpo feminino conecta a obra de Akerman 
coa doutras destacadas artistas do campo da fotografía, o cine ou a videoarte. 
Unha das grandes pioneiras neste exercicio é Claude Cahun, coñecida sobre todo 
polos autorretratos que realizou a comezos do século xx, nos que xoga constan-
temente coa súa identidade e cos roles de xénero, e xa nos anos 70, artistas como 
Cindy Sherman, Yvonne Rainer ou Nan Goldin fixeron desta cuestión unha par-
te esencial do seu traballo.

Isto pode responder unha importante pregunta que xorde, precisamente, neste 
momento de certa irrupción da arte feminista: como é posible representar, dende 
o feminismo, o corpo feminino, tan sobrecodificado no discurso artístico occi-
dental? No seu artigo «Woman’s stake: filming the female body», publicado en 
1981, Mary Ann Doane escribe: «As imaxes cinematográficas da muller foron tan 
constantemente opresivas e represivas que a idea dunha práctica cinematográfica 

feminista parece imposible. O simple xesto de dirixir unha cámara cara a unha 
muller converteuse en equivalente a un acto terrorista». 

Neste sentido, para as directoras, o feito de dirixir a cámara cara ao propio corpo, 
ademais de ser unha forma de reivindicar a súa presenza como creadoras nun ám-
bito no que tradicionalmente foron invisibilizadas, tamén podería ser unha forma 
de paliar esta violencia.

Chantal Akerman, porén, vai máis aló cando en Je, tu, il, elle se retrata a si mesma 
protagonizando unha escena de sexo lésbico filmada de frente e en cru, cunha 
posta en escena carente de toda a parafernalia que adoitan acompañar as escenas 
de sexo no cine narrativo, que foxe do retrato canónico do corpo feminino espido 
no cine, e que se sitúa nas antípodas das representacións das relacións entre mu-
lleres que sobreviven na cultura heteropatriarcal.

Por outra banda, cómpre sinalar que aínda cando Chantal Akerman se pon, fisi-
camente, no centro das súas películas, case non podemos falar de autobiografías. 
Nun artigo publicado en 1976, Claire Clouzot afirma que «a autobiografía —fa-
cer un autorretrato— é unha idea masculina». Así, a autora fala dunha certa ten-
dencia á nostalxia autocompracente en películas como Les 400 coups, de François 
Truffaut, e contrasta esta co tipo de exercicio que realiza Chantal Akerman:

«Cando Chantal Akerman se pon no escenario en Saute ma ville, La chambre ou 
Je, tu, il, elle, non se retrata a si mesma. Fala da muller, unha muller á vez abstracta 
e universal. Ela é unha abstracción da muller, unha realización de todas as mu-
lleres. Quero dicir, tamén é Jeanne Dielman, aínda que leve a máscara e o corpo 
de Delphine Seyrig. Jeanne Dielman é o resultado das amas de casa que Chantal 
Akerman observara: a súa nai, as súas tías, as súas amigas casadas. Sen terse ela 
prostituído, sen ser alienada por un fillo de quince anos, Chantal Akerman vive 
en Delphine Seyrig. Ela é, eu son Delphine Seyrig.

Creo que a diferenza de matiz entre o cine-home-autobiográfico e Chantal 
Akerman vén do seguinte: os cineastas homes que se volven ver de mozos sem-
pre pensan que son únicos. Ou, máis precisamente, únicos na liña de Proust ou 
do “retrato do artista” de Joyce. Únicos e “como” os seus ilustres maiores. Chantal 
Akerman íspese nas súas propias películas e fala da súa “diferenza”. Con palabras, 
imaxes sen referencias, porque as mulleres non teñen pasado artístico nin litera-
rio, ou teñen moi pouco. En certo modo, ela é a primeira en facelo».

Artigo de Francina Ribes Pericas. Recollido de publicacions.mostrafilmsdones.cat.
Tradución ao galego: Cineclube Pontevedra


